
“RAQAMLI PARLAMENT” TUSHUNCHASI VA UNING
KONSTITUTSIYAVIY-HUQUQIY ASOSLARI

Tojiyev Odiljon, 
Toshkent davlat yuridik universiteti

mustaqil izlanuvchisi 
ORCID: https://orcid.org/0009-0000-9125-2323

e-mail: jonodil@yandex.ru

Annotatsiya. Mazkur maqolada “raqamli parlament” tushunchasining nazariy-huquqiy mazmuni,
uning “elektron parlament” (e-parliament) va “aqlli parlament” (smart parliament) kategoriyalari
bilan o‘zaro nisbati, shuningdek, ushbu institutning konstitutsiyaviy-huquqiy asoslari tahlil qilingan. 
Parlamentlararo ittifoqning Dunyo elektron parlamentlari bo‘yicha hisoboti (World e-Parliament
Report) ma’ruzalari, AQSH, Yevropa Ittifoqi, Xitoy, Rossiya Federatsiyasi, Estoniya va Janubiy
Koreya tajribasi qiyosiy-huquqiy metod asosida o‘rganilgan, shuningdek, O‘zbekiston Respublikasi
Konstitutsiyasi, “Normativ-huquqiy hujjatlar to‘g‘risida”gi Qonun hamda Oliy Majlis palatalarining
faoliyatiga sun’iy intellekt texnologiyalarini joriy etishga oid hujjatlar asosida raqamli parlament milliy 
modelining shakllanish bosqichlari yoritilgan. Muallif raqamli parlamentni parlamentarizmning yangi
tashkiliy-huquqiy shakli sifatida ta’ri�lab, uni konstitutsiyaviy darajada mustahkamlash yuzasidan ilmiy
asoslangan takli�lar bergan.

Kalit so‘zlar: raqamli parlament, elektron parlament, aqlli parlament, raqamli davlat boshqaruvi, 
Oliy Majlis, qonun ijodkorligi, sun’iy intellekt, ochiq parlament

ПОНЯТИЕ «ЦИФРОВОЙ ПАРЛАМЕНТ» И ЕГО КОНСТИТУЦИОННО-ПРАВОВЫЕ
ОСНОВЫ

Тожиев Одилжон,
самостоятельный соискатель

Ташкентского государственного юридического университета

Аннотация. В статье анализируются теоретико-правовое содержание понятия «цифровой
парламент», его соотношение с категориями «электронный парламент» (e-parliament) и
«умный парламент» (smart parliament), а также конституционно-правовые основы данного
института. На основе сравнительно-правового метода изучены Всемирный доклад об
электронном парламенте (World e-Parliament Report) Межпарламентского союза, а также
опыт США, Европейского союза, Китая, Российской Федерации, Эстонии и Республики Корея.
На основе Конституции Республики Узбекистан, Закона «О нормативно-правовых актах» и
документов, касающихся внедрения технологий искусственного интеллекта в деятельность
палат Олий Мажлиса, раскрываются этапы формирования национальной модели цифрового
парламента. Автор определяет цифровой парламент как новую организационно-правовую
форму парламентаризма и формулирует научно обоснованные предложения по его закреплению

на конституционном уровне.
Ключевые слова: цифровой парламент, электронный парламент, умный парламент, 

цифровое государственное управление, Олий Мажлис, законотворчество, искусственный 
интеллект, открытый парламент

THE CONCEPT OF THE “DIGITAL PARLIAMENT” AND ITS CONSTITUTIONAL AND LEGAL 
FOUNDATIONS

Tojiev Odiljon,
Independent Researcher at Tashkent State University of Law

Abstract. This article analyzes the theoretical and legal content of the concept of a “digital 
parliament,” its correlation with the categories of “e-parliament” and “smart parliament,” as well as 
the constitutional and legal foundations of this institution. Utilizing a comparative-legal method, the 
study examines the reports of the Inter-Parliamentary Union (World e-Parliament Report) alongside the 
experiences of the United States, the European Union, China, the Russian Federation, Estonia, and South 
Korea. Furthermore, it outlines the stages of forming the national model of a digital parliament based on 
the Constitution of the Republic of Uzbekistan, the Law “On Normative-Legal Acts,” and acts concerning 
the integration of arti�icial intelligence technologies into the activities of the chambers of the Oliy Majlis. 
De�ining the digital parliament as a novel organizational-legal form of parliamentarism, the author puts 
forward scienti�ically grounded proposals for anchoring it at the constitutional level.

Keywords: digital parliament, electronic parliament, smart parliament, digital public administration, 
Oliy Majlis, law-making, arti�icial intelligence, open parliament

Kirish
Axborot-kommunikatsiya texnologiyalarining davlat hokimiyati mexanizmiga chuqur 

kirib borishi vakillik demokratiyasi an’anaviy institutlarining tubdan yangilanishiga olib 
kelmoqda. Agar XX asr oxirida davlat boshqaruvini raqamlashtirish asosan ijro hokimiyati 
doirasida “elektron hukumat” konsepsiyasi shaklida rivojlangan bo‘lsa, XXI asrning ikkinchi 
o‘n yilligidan boshlab ushbu jarayon qonun chiqaruvchi hokimiyatni ham to‘liq qamrab 
oldi. Parlamentlararo ittifoq (IPU) 2016-yildan buyon e’lon qilib kelayotgan Dunyo elektron 
parlamentlari bo‘yicha hisobot (World e-Parliament Report) ma’ruzalarida qayd etilishicha, 
dunyo parlamentlarining mutlaq ko‘pchiligi hujjat aylanishini elektronlashtirish, yalpi 
majlislarni onlayn translyatsiya qilish va fuqarolar bilan raqamli muloqot kanallarini 
yo‘lga qo‘yish bosqichini bosib o‘tib, endilikda sun’iy intellekt va katta ma’lumotlar tahliliga 
asoslangan sifat jihatidan yangi bosqichga qadam qo‘ymoqda (Inter-Parliamentary Union, 
2024).

O‘zbekistonda ham mazkur jarayon izchil konstitutsiyaviy-huquqiy asosga ega bo‘lib 
bormoqda. 2023-yil 30-aprelda referendum orqali qabul qilingan yangi tahrirdagi 
Konstitutsiyada O‘zbekiston ijtimoiy va huquqiy davlat sifatida e’lon qilinib, davlat organlari 
faoliyatining ochiqligi va shaffo�ligi, fuqarolarning davlat ishlarini boshqarishda ishtirok etish 
huquqi mustahkamlandi (Republic of Uzbekistan, 2023). Ushbu konstitutsiyaviy qoidalar 
parlament faoliyatini raqamlashtirishning aksiologik va normativ zaminini tashkil etadi. Shu 
bilan birga, milliy huquqshunoslikda “raqamli parlament” tushunchasining mazmuni, uning 
turdosh kategoriyalar bilan nisbati va konstitutsiyaviy-huquqiy tabiati hali yetarlicha tadqiq 
etilmagan. Mazkur maqolaning maqsadi ana shu nazariy bo‘shliqni to‘ldirish hamda xalqaro 
tajriba asosida raqamli parlamentning o‘zbek modelini ilmiy jihatdan asoslashdan iborat.

Asosiy qism
“Raqamli parlament” tushunchasini aniqlashda, avvalo, uning genezisiga murojaat 

qilish lozim. Xalqaro amaliyotda dastlab “e-parliament” atamasi qo‘llangan bo‘lib, 
Parlamentlararo Ittifoq uni axborot-kommunikatsiya texnologiyalari vositasida o‘z 
konstitutsiyaviy funksiyalarini yanada shaffof, ochiq va samarali amalga oshiruvchi parlament 
sifatida ta’ri�lagan (Inter-Parliamentary Union, 2016). Ushbu ta’rifda uch jihat muhim: 
birinchidan, texnologiya maqsad emas, balki parlamentning vakillik, qonun chiqarish va 
nazorat funksiyalarini kuchaytirish vositasi sifatida ko‘riladi; ikkinchidan, raqamlashtirish 
parlamentning fuqarolar oldidagi hisobdorligini oshirishga xizmat qilishi kerak; uchinchidan, 
u parlament ichki boshqaruvining barcha – hujjat aylanishidan tortib qo‘mitalar faoliyatigacha 
bo‘lgan darajalarini qamrab olishi lozim.

“Aqlli parlament” (smart parliament) kategoriyasi esa keyingi bosqichni ifodalaydi. 
“ParlTech” konsepsiyasiga ko‘ra, aqlli parlament sun’iy intellekt, mashina o‘qiy oladigan 
huquqiy hujjatlar, katta ma’lumotlar tahlili va raqamli ishtirok platformalarini institutsional 
jihatdan birlashtirgan, qarorlar qabul qilishda prognostik tahlildan foydalanadigan 
parlamentdir (Koryzis et al., 2021). Demak, “elektron parlament” va “aqlli parlament” o‘zaro 
tur va bosqich munosabatida bo‘lib, “raqamli parlament” ularni qamrab oluvchi umumiy 
(kompleks) tushunchadir. 

Fikrimizcha, raqamli parlamentni parlamentarizmning shunday tashkiliy-huquqiy 
shakli sifatida ta’ri�lash mumkinki, unda parlamentning konstitutsiyaviy vakolatlari raqamli 
texnologiyalar orqali amalga oshiriladi, parlament ma’lumotlari ochiq va qayta foydalanish 
mumkin bo‘lgan formatda taqdim etiladi, fuqarolarning qonun ijodkorligidagi ishtiroki esa 
doimiy raqamli kanallar orqali ta’minlanadi.

Raqamli parlamentning konstitutsiyaviy-huquqiy asoslari masalasi alohida nazariy 
ahamiyatga ega. Qiyosiy konstitutsiyaviy huquq nuqtayi nazaridan raqamlashtirish 
parlamentning konstitutsiyaviy maqomini o‘zgartirmaydi, biroq uning funksiyalarini 
amalga oshirish shakllarini transformatsiya qiladi. Akademik A. Saidov (2000) qiyosiy 
huquqshunoslikning metodologik imkoniyatlariga tayangan holda milliy huquqiy tizimlarni 
modernizatsiya qilishda xorijiy tajribani tanqidiy o‘zlashtirish zarurligini asoslab bergan 
edi. Ushbu metodologik yondashuv raqamli parlament modellarini tahlil qilishda ham o‘z 
ahamiyatini saqlab qoladi, chunki har bir davlat raqamlashtirishni o‘z konstitutsiyaviy 
an’analari doirasida amalga oshiradi.

AQSHda parlament faoliyatini raqamlashtirishning huquqiy asosi sifatida 2002-yilgi 
“Elektron hukumat to‘g‘risida”gi Qonun (E-Government Act) xizmat qiladi, uning asosida 
Kongress hujjatlarining yagona rasmiy portali – Congress.gov faoliyat yuritadi va barcha 
qonun loyihalari, ovoz berish natijalari hamda qo‘mita materiallari mashina o‘qiy oladigan 
formatda ochiq e’lon qilinadi (United States Congress, 2002). Yevropa Ittifoqida Yevropa 
parlamenti ochiq ma’lumotlar portali orqali yalpi majlislar stenogrammalari va ovoz 
berish natijalarini ko‘p tilda taqdim etadi, 2024-yilda qabul qilingan Sun’iy intellekt 
to‘g‘risidagi reglament (EU AI Act) esa davlat organlari, jumladan, parlament tuzilmalarida 
yuqori xav�li sun’iy intellekt tizimlarini qo‘llashga nisbatan qat’iy talablarni belgilab, 
raqamli parlamentning huquqiy chegaralarini ko‘rsatib berdi (European Parliament & 
Council of the European Union, 2024). Xitoy Xalq Respublikasida Butunxitoy xalq vakillari 
yig‘ilishi raqamlashtirishni markazlashgan davlat axborot tizimlari orqali amalga oshirsa, 
Rossiya Federatsiyasida Davlat Dumasining qonun loyihalarini ta’minlash tizimi (SOZD) 
qonunchilik jarayonining barcha bosqichlarini yagona elektron platformada aks ettiradi. 



12.00.02 – KONSTITUTSIYAVIY HUQUQ. 
MA’MURIY HUQUQ. 

MOLIYA VA BOJXONA HUQUQI

2026-YIL 3-SON
VOLUME 3
ISSUE 3 / 2026

49ISSN 2181-8118  O‘ZBEKISTON QONUNCHILIGI TAHLILI / ОБЗОР ЗАКОНОДАТЕЛЬСТВА УЗБЕКИСТАНА / UZBEKISTAN LAW REVIEW 

Estoniya tajribasi esa raqamli parlamentning fuqaroviy o‘lchamini namoyon etadi: 
Riigikogu (Estoniya Parlamenti) 2000-yillardanoq hujjatsiz ish yuritishga o‘tgan, fuqarolar esa 
rahvaalgatus.ee platformasi orqali parlamentga elektron jamoaviy murojaatlar kiritish 
huquqiga ega (Riigikogu, 2024).

Ta’kidlash joizki, O‘zbekiston modelining shakllanishini bir necha bosqichga bo‘lish 
mumkin. Birinchi bosqichda (2002–2017-yillar) ikki palatali parlamentning tashkiliy-
huquqiy asoslari yaratildi: “O‘zbekiston Respublikasi Oliy Majlisining Qonunchilik 
palatasi to‘g‘risida”gi va “O‘zbekiston Respublikasi Oliy Majlisining Senati to‘g‘risida”gi 
konstitutsiyaviy qonunlar palatalar faoliyatining ochiq va oshkora ekanligini, majlislarga 
ilmiy muassasalar, ommaviy axborot vositalari vakillarini taklif etish mumkinligini 
belgiladi (Republic of Uzbekistan, 2002a; Republic of Uzbekistan, 2002b). Professor 
O. Muhammadjonov (2004) o‘z tadqiqotida ikki palatali parlament faoliyatining tashkiliy-
huquqiy asoslarini shakllantirish jarayonini tahlil qilib, professional parlamentning qaror 
topishi qonun ijodkorligi sifatini oshirishning muhim sharti ekanini asoslagan edi. E. Xalilov 
(2000) esa O‘zbekistonda oliy qonun chiqaruvchi organning shakllanishi va rivojlanishini 
davlat qurilishining umumiy kontekstida ochib bergan.

Ikkinchi bosqich (2018–2022-yillar) norma ijodkorligi jarayonini elektronlashtirish bilan 
tavsi�lanadi. O‘zbekiston Respublikasi Prezidentining 2018-yil 8-avgustdagi PF–5505-son 
Farmoni bilan tasdiqlangan “Norma ijodkorligi faoliyatini takomillashtirish konsepsiyasi”da 
norma ijodkorligi jarayonining barcha bosqichlarini elektron shaklga o‘tkazish, qonun 
loyihalari bo‘yicha parlament muhokamalarini veb-resurslarda tezkor e’lon qilish va real 
vaqt rejimida onlayn translyatsiya qilish, fuqarolardan takli�lar olish mexanizmlarini joriy 
etish vazifalari belgilandi (President of the Republic of Uzbekistan, 2018). Ushbu hujjat 
mohiyatan raqamli parlamentning dasturiy-huquqiy asosini yaratdi, chunki unda birinchi 
marta parlament shaffo�ligining raqamli mexanizmlari normativ darajada mustahkamlandi. 
Prezidentning 2021-yil 30-apreldagi PF–6218-son Farmoni milliy qonunchilik bazasini 
kompleks tizimlashtirish orqali huquqiy axborotdan foydalanishning raqamli infratuzilmasini 
yanada rivojlantirdi (President of the Republic of Uzbekistan, 2021).

Uchinchi bosqichning normativ ifodasi sifatida 2021-yil 20-apreldagi “Normativ-huquqiy 
hujjatlar to‘g‘risida”gi O‘RQ–682-son Qonunni ko‘rsatish mumkin. Ushbu Qonun normativ-
huquqiy hujjatlar loyihalarini jamoatchilik muhokamasidan o‘tkazish institutini qonun 
darajasida mustahkamlab, huquq ijodkorligining raqamli protseduralarini yagona tizimga 
soldi (Republic of Uzbekistan, 2021). Professor O‘. Muxamedov (2010) qonunchilikni 
tizimlashtirishning nazariy va amaliy muammolarini tadqiq etar ekan, tizimlashtirishning 
zamonaviy bosqichida axborot texnologiyalari hal qiluvchi vosita ekanini ta’kidlagan edi. 
Ushbu xulosa raqamli parlament sharoitida yanada dolzarblik kasb etadi.

Nihoyat, to‘rtinchi – hozirgi bosqich sun’iy intellekt texnologiyalarini parlament 
faoliyatiga bevosita joriy etish bilan bog‘liq. Oliy Majlis Qonunchilik palatasi Kengashining 
2026-yil 13-apreldagi 1941-V-son qarori bilan tasdiqlangan chora-tadbirlar dasturida 
palataning konstitutsiyaviy vakolatlarini amalga oshirishda sun’iy intellektni qo‘llash 
imkoniyatlarini xatlovdan o‘tkazish, IPU ma’ruzalari va boshqa global indekslar asosida 
raqamli transformatsiya darajasini baholash, Yevropa Parlamenti va Janubiy Koreya Milliy 
Assambleyasi bilan tajriba almashish, Sun’iy intellekt to‘g‘risidagi reglament (EU AI Act) kabi 
xalqaro standartlarni milliy qonunchilikka implementatsiya qilish, shuningdek, deputatlar 
uchun qiyosiy-huquqiy tahlil tizimini va “Raqamli deputat” intellektual yordamchisini yaratish 
nazarda tutilgan (Council of the Legislative Chamber of the Oliy Majlis of the Republic of 

Uzbekistan, 2026). Ushbu hujjat O‘zbekiston parlamentining “elektron parlament”dan “aqlli 
parlament”ga o‘tish strategiyasini normativ jihatdan rasmiylashtirdi, deyish mumkin.

Shu o‘rinda raqamli parlamentning konstitutsiyaviy-huquqiy asoslarini uch guruhga 
ajratish maqsadga muvo�iq. Birinchi guruhni bevosita konstitutsiyaviy normalar tashkil 
etadi: yangi tahrirdagi Konstitutsiyaning davlat organlari faoliyati ochiqligi, axborot erkinligi, 
fuqarolarning davlat va jamiyat ishlarini boshqarishda ishtirok etish huquqiga oid qoidalari 
raqamli parlamentning yuridik fundamentidir (Republic of Uzbekistan, 2023). Ikkinchi 
guruhga parlament to‘g‘risidagi konstitutsiyaviy qonunlar va “Normativ-huquqiy hujjatlar 
to‘g‘risida”gi Qonun kiradi, ular raqamli protseduralarning qonuniy rejimini belgilaydi. 
Uchinchi guruhni esa strategik-dasturiy hujjatlar – PF–5505-son Farmon bilan tasdiqlangan 
konsepsiya, qonun ijodkorligi dasturlari va sun’iy intellektni joriy etishga oid qarorlar tashkil 
etadi. R. Xakimov (2018) davlat hokimiyati tarmoqlari o‘rtasidagi muvozanatni ta’minlashning 
huquqiy mexanizmlarini tadqiq etar ekan, hokimiyat tarmoqlari o‘rtasidagi axborot 
almashinuvining samaradorligi konstitutsiyaviy muvozanat kafolati ekanini ko‘rsatgan 
edi; raqamli parlament sharoitida ushbu muvozanat parlament axborot tizimlarining ijro 
hokimiyati tizimlari bilan integratsiyasi orqali yangi mazmun kasb etadi.

Qiyosiy tahlil O‘zbekiston modelining o‘ziga xos xususiyatlarini aniqlash imkonini berdi. 
Birinchidan, milliy model “yuqoridan pastga” tamoyili asosida, davlat rahbarining strategik 
hujjatlari orqali shakllanmoqda, bu esa raqamlashtirishning tezkor va muvo�iqlashtirilgan 
ravishda kechishini ta’minlaydi, biroq parlamentning o‘zini raqamlashtirish subyekti 
sifatidagi tashabbuskorligini kuchaytirish zaruratini ham ko‘rsatadi. Ikkinchidan, O‘zbekiston 
modeli norma ijodkorligi jarayonini raqamlashtirishga urg‘u berad i, vaholanki, IPU 
tavsiyalarida parlamentning vakillik va nazorat funksiyalarini raqamlashtirish teng darajada 
muhim deb qaraladi (Inter-Parliamentary Union, 2024). Uchinchidan, milliy modelda 
sun’iy intellektni joriy etish xalqaro standartlar bilan uyg‘unlashtirish sharti asosida amalga 
oshirilmoqda, bu esa huquqiy davlat talablariga mos keladi.

Xulosa
O‘tkazilgan tadqiqotdan quyidagi ilmiy xulosalarga kelish mumkin: raqamli 

parlament – parlamentarizmning yangi tashkiliy-huquqiy shakli bo‘lib, u parlamentning 
konstitutsiyaviy funksiyalari raqamli texnologiyalar vositasida amalga oshirilishini, parlament 
ma’lumotlarining ochiqligini va fuqarolarning qonun ijodkorligidagi doimiy raqamli 
ishtirokini nazarda tutadi. “Elektron parlament” va “aqlli parlament” tushunchalari raqamli 
parlament evolyutsiyasining ketma-ket bosqichlarini ifodalaydi: birinchisi hujjat aylanishi va 
shaffo�likni elektronlashtirishga, ikkinchisi sun’iy intellekt va prognostik tahlilga asoslanadi.

O‘zbekistonda raqamli parlamentning konstitutsiyaviy-huquqiy asoslari uch darajali 
tizimni tashkil etadi va 2026-yilga kelib, mamlakat “aqlli parlament” bosqichiga o‘tishning 
normativ dasturiga ega bo‘ldi. Shu bilan birga, milliy modelni takomillashtirish uchun 
quyidagilar taklif etiladi: 

– “Normativ-huquqiy hujjatlar to‘g‘risida”gi Qonunga qonun ijodkorligi jarayonida sun’iy 
intellektdan foydalanishning huquqiy rejimini belgilovchi maxsus normalarni kiritish; 

– parlament ochiq ma’lum otlarining majburiy ro‘yxatini va ularni mashina o‘qiy oladigan 
formatda e’lon qilish tartibini qonun darajasida mustahkamlash; 

– palatalar reglamentlarida raqamli protseduralarning yuridik kuchini, jumladan, 
masofaviy ishtirok va elektron ovoz berish shartlarini aniq belgilash. 

Ushbu chora-tadbirlar raqamli parlamentning o‘zbek modelini xalqaro standartlarga muvo�iq, 
ayni paytda milliy konstitutsiyaviy an’analarga tayangan holda rivojlantirish imkonini beradi.

